
YB DR. MASZLEE BIN MALIK 

Menteri Pendidikan Malaysia, 

Kementerian Pendidikan, 

Aras 18, No. 2, Menara 2, 

Jalan P5/6, Presint 5, 

62200 PUTRAJAYA                                                                                                            22 OKTOBER 2019 
 

YB Dr, 

 

Assalamualaikum Dan Salam Harapan, 

 

SURAT TERBUKA KE MENTERI PENDIDIKAN MALAYSIA TENTANG MASA DEPAN CATUR DI 

SEKOLAH-SEKOLAH MALAYSIA DAN PENAMBAH-BAIKANNYA MELALUI MAJLIS SUKAN 
SEKOLAH-SEKOLAH MALAYSIA (MSSM) 

 

Kehadapan sahabat seperjuanganku yang disegani, YB Dr Maszlee Malik, semoga warkah ini 

menemui YB Dr dalam keadaan sihat-sejahtera serta terus gigih melaksanakan tanggungjawab yang 

mencabar. Sepertimana dibincangkan pada pagi Ahad, 6 Oktober 2019, di Konvensyen Maruah 

Melayu, saya menunaikan hasrat menyampaikan surat terbuka ini bagi menyambut keterbukaan YB 

Dr menerima cadangan seperti perkara di atas, ringkasnya masa depan Catur di MSSM. 
 

Terus-terang dinyatakan di sini bahawa pada masa penulisan surat ini, masa depan sukan Catur di 

bawah kelolaan MSSM masih menjadi tanda-tanya akibat cadangan mengalihkan pengelolaannya 

dari aktiviti sukan ke kokurikulum di sekolah-sekolah. Ini menimbulkan kegusaran di kalangan 

komuniti catur tanahair, kerana peralihan status dari sukan ke kokurikulum, walaupun jika 

kelihatan perubahan kecil, namun besar maknanya dari segi perhatian, penyertaan serta sokongan 

sekolah-sekolah terhadap sukan Catur tersebut. 
 

Oleh itu, saya bagi pihak Persekutuan Catur Malaysia (MCF), mewakili seluruh 

komuniti Catur di Malaysia, ingin menyarankan agar sukan Catur di sekolah-sekolah 

dikekalkan status sukannya di bawah kelolaan MSSM serta Majlis-Majlis Sukan 

Negeri (MSSN-MSSN) serta Daerah (MSSD-MSSD). Sekaligus, MCF juga ingin 

mencadangkan beberapa langkah di sini bagi memperkasakan lagi sukan Catur di Sekolah-Sekolah 

sekaligus di peringkat antarabangsa. 
 

Perkembangan Catur Dalam Pendidikan Sedunia 

 

Pada 25 Ogos tahun ini, pihak media telah memetik kenyataan YB Dr bahawa: "Kementerian 

Pendidikan akan mengkaji penggunaan alat permainan yang mampu mengasah minda kanak-kanak 

di peringkat awal pendidikan bagi melahirkan generasi yang kreatif dan berinovasi".  

 
Walaupun kenyataan tersebut berkait dengan pendidikan pra-sekolah, ingin pihak kami menarik 

perhatian pihak YB Dr akan keberhasilan sukan Catur yang diiktiraf sedunia sebagai "pengasah 

minda" kanak-kanak. Contohnya negara Rusia, terkenal dengan rakyat yang amnya cemerlang 

dalam bidang sains, teknologi dan matematik, walaupun banyak kekurangannya berbanding 

saingan lamanya Amerika Syarikat mahupun gergasi baru China. Antara rahsia kecemerlangan ini 

adalah keupayaan berfikir secara lojik yang dipupuk di kalangan anak-anak serta remaja Russia 

melalui sukan Catur. 

 

Malah pada 5 Ogos tahun ini, Menteri Pendidikan dan Sains Rusia, Olga Vasilyeva, telah 

mengumumkan perlaksanaan sukan Catur sebagai pelajaran wajib bagi para pelajar tahun satu di 

kesemua sekolah di Rusia bermula 1 September 2019, dengan 33 jam pengajaran setahun. Usaha 
perlaksanaan rencana ini bermula pada tahun 2017, dan pada pengumumannya, beliau menyatakan: 

 

“Saya yakin mereka (anak-anak sekolah Rusia) harus bermain catur di sekolah. Statistik tak mudah 

disangkal yang di negara ini (Rusia) serta negara-negara lain, kanak-kanak yang bermain catur di 

sekolah menunjukkan 35-40% lebih kecemerlangan akademik. Sukan intelek ini membangunkan 

(minda) kanak-kanak." 

 
Cadangan Memperkasakan Catur Di Sekolah-Sekolah Demi Membangun Minda Anak-Anak 

Malaysia 

 

Penekanan sukan Catur di Sekolah-Sekolah seperti di Rusia bukanlah sesuatu yang dapat kita 

bayangkan di negara kita pada masa ini. Namun, pihak kami di MCF merasakan, sesuai dengan 

aspirasi pihak YB Dr, seiring dengan visi YAB Perdana Menteri, Tun Dr Mahathir Mohamad, yang 

juga merupakan Penaung MCF, sukan Catur seharusnya diperkasakan sebagai suatu pemangkin 
pembangunan minda anak-anak sekolah kita yang ingin dipandukan ke arah pendidikan Sains dan 

Teknologi bertaraf dunia. 

 

Sesuai dengan niat ini, pihak kami di MCF ingin menyarankan, selain dari mengekalkan sukan Catur 

di bawah kelolaan MSSM, agar usahasama dijalin di antara semua pihak di mana: 

 

1: Pihak MCF bersedia mengiktiraf Johan-Johan MSSM bagi kategori individu, peringkat umur 
Bawah 18 dan Bawah 15 tahun, lelaki dan perempuan, sebagai wakil rasmi Malaysia ke kejohanan 

antarabangsa, khususnya sama ada Asian Schools atau World Schools Chess Championship. 

Keistimewaan wakil rasmi negara adalah lazimnya mereka dibiayai kos penginapan oleh penganjur 

kejohanan. 

 

Cadangan ini boleh mula dilaksanakan pada tahun 2020 memandangkan Kejohanan Akhir Catur 

Peringkat MSSM dijadualkan pada bulan Mac 2020 dan World Schools Chess Championship bakal 
dianjurkan pada awal Mei 2020 di Lima, Peru. (Tarikh Asian Schools belum ditetapkan lagi.) Akan 

tetapi, sebagai pra-syarat, Kejohanan Akhir Catur Peringkat MSSM haruslah bertaraf FIDE atau 

'FIDE Rated', sesuai dengan piawaian Persekutuan Catur Antarabangsa (FIDE). 

 

2: Pihak MCF juga sedia menyokong usaha meningkatkan mutu kualiti Catur di sekolah-sekolah 

dengan menyokong usaha melatih guru-guru yang terlibat dalam sukan tersebut agar layak memiliki 

kelayakan sah untuk mengendali sebuah kejohanan sebagai seorang 'Arbiter' atau bertauliah 
sebagai pelatih yakni 'Instructor'. Pada masa ini, tauliah National Arbiter adalah yang sering 

diberikan oleh MCF di Malaysia dengan izin FIDE, namun pihak kami sedia berbincang dengan 

pihak MSSM tentang tahap kelayakan yang perlu di peringkat sekolah-sekolah. 

3: Pemberian latihan serta tauliah kepada guru-guru Catur di peringkat sekolah akan juga membuka 

jalan menaik-tarafkan pertandingan Catur peringkat MSSN malah mungkin juga MSSD pada suatu 

hari nanti ke tahap FIDE rated. Ini akan memanfaatkan seluruh komuniti Catur dengan melipat-

gandakan kejohanan berkualiti antarabangsa, yakni bertaraf FIDE, dengan memperkasakan 

program pertandingan Catur yang sedia ada di peringkat sekolah. Ini juga akan menambahkan 

jumlah pemain muda Malaysia yang didaftarkan serta diukur pencapaiannya oleh FIDE. 

 
Bagi mempermudahkan proses penaik-tarafan ini, pihak MCF bersedia mempertimbangkan 

menghidupkan semula sistem rating nasional (National Rating) untuk kegunaan kejohanan 

peringkat MSSN dan MSSD dahulu. Sudah tentu MCF serta Persatuan-Persatuan Catur Negeri-

Negeri bersedia membantu membangunkan serta menyelaraskan usaha pembangunan Catur pada 

peringkat MSSN serta MSSD ini. 

 

4: Pihak kami di MCF juga bersedia membantu pihak Kementerian Pendidikan untuk memantapkan 
lagi pendedahan serta penyertaan anak-anak sekolah ke dalam sukan Catur, terutama sekali di 

kawasan-kawasan yang belum 'celik catur', lazimnya di luar bandar. Ini merangkumi segala aspek 

termasuk melatih pelatih sukan Catur seperti di atas, merintis jalan melaksanakan kejohanan Catur 

di sekolah-sekolah yang belum pernah menganjurkannya dan sebagainya. 

 

Pembangunan sukan Catur sedemikian sesuai dengan sasaran kerajaan untuk mencapai aspirasi 

Kemakmuran Bersama menuju tahun 2030, di mana seluruh lapisan masyarakat termasuk yang di 
luar bandar dapat memanfaatkan sukan mengasah minda ini untuk memangkinkan kecemerlangan 

akademik serta sasiah anak-anak. Namun bagi melaksanakan cadangan ini khususnya, sukan Catur 

haruslah kekal di peringkat MSSM, sebagai landasan mudah bagi mencapai aspirasi ini. 

 

Harapan Membudayakan Sukan Catur 

 

Harapan besar kami di MCF adalah agar dengan usahasama bersama MSSM, kita dapat lebih 
membudayakan sukan Catur ke dalam masyarakat melalui pendedahan awal di sekolah-sekolah. 

Dengan cara ini, in shaa Allah, sukan Catur akan juga dapat menyumbang dalam pembangunan 

minda anak-anak Malaysia menuju negara berteknologi tinggi, sesuai dengan aspirasi Kemakmuran 

Bersama. 

 

Sekian, Terima Kasih, 

 
Ikhlas, 

AKHRAMSYAH MUAMMAR UBAIDAH BIN SANUSI 
Presiden Persekutuan Catur Malaysia (MCF) 

